Avgerð frá 18.09.2000, j.nr. 20S01-0092
Evni: Útgjalding av danskari pensión, avgjald av eingangsupphædd
§ § 7 og § 7A í rentutryggingarlógini

 

· Samandráttur: Skattgjaldari var farin frá við pensión og hevði sum ein part av pensiónini fingið útgoldið sum eingangsupphædd 563.031 kr. Pensiónin var í donskum eftirlønargrunni, og av eingangsupphæddini hevði Danmark eftirhildið 40% í avgjaldi ella kr. 225.200. Skattgjaldarin hevði búð øll árini í Føroyum, og danska avgjaldið uppá 40% varð flutt til Føroyar. Avgjaldið eftir føroysku rentutryggingarlógini var 35%, og skattgjaldarin hevði tí fingið afturgoldið tey 5%-ini av eingangsupphæddini.
Skattgjaldarin gjørdi galdandi, at við tað at tað áðrenn 1972 ikki var loyvt at draga frá á sjálvuppgávuni tey 15% av inntøkuni, sum vórðu inngoldin í pensiónskassan, átti hann tí ikki at gjalda avgjald við útgjalding. Hann hevði soleiðis longu goldið skatt av tí upphæddin, sum var inngoldin áðrenn 1972, Sambært uppgerð frá pensiónskassanum stavaði 37% av pensiónini frá inngjaldingum tíðarskeiðið 1.5.1960 - 31.12.1971. Hann kærdi soleiðis um, at hann enn einaferð skuldi gjalda avgjald av hesum 37%. Seinni broytti skattgjaldarin krav sítt viðvíkjandi tíðarskeiðinum til at vera 1960 - 1967.
Toll- og skattstovan gjørdi galdandi, at fyri tíðarskeiðið 1960-1967 var avmarkaður frádráttur fyri gjøld til eftirlønarskipanir við leypandi útgjaldi og aðrar tryggingar. Í 1967 varð hetta broytt so at fullur frádráttur var fyri gjøld til eftirlønarskipan við leypandi útgjaldi.
Landsskattakærunevndin segði m.a í viðmerkingunum, at av teimum 15%-unum rindaði arbeiðsgevarin 10% og skattgjaldarin sjálvur 5%. Skattgjaldarin hevði fingið og nýtt tann avmarkaða frádráttin uppá 400 og 600 kr., sum var í tíðini 1960-1967. Skattgjaldarin hevði soleiðis fingið tann frádrátt, sum hann sambært lógini hevði rætt til.
Landsskattkærunevndin tók avgerð um at taka undir við sjónarmiðunum hjá Toll- og skattstovuni um onga broyting at gera. 

Málslýsing:
Kærarin hevur frá 01.05.1960 teknað eina eftirlønartrygging/kapitaltrygging hjá Pensiónskassanum fyri teknikumverkfrøðingar í Danmark. Tryggingin umfatar eina eingangsupphædd uppá kr. 563.031, sum kærarin segði upp pr. 01.04.1999. Í samband við útgjaldingina hevur Danmark tikið 40 % í avgjaldi ella kr. 225.200. Av tí at avgjaldið til landskassan sambært rentutryggingarlógina § 7 er 35 %, hevur kærarin fingið afturgoldið 5 % av avgjaldinum.

Kæran snýr seg um, hvør upphædd skal nýtast í samband við útrokning av avgjaldinum uppá 35 %.

Kærarin ger galdandi:
Kærarin upplýsir í kæruskrivi sínum, at hann hevur goldið inn í pensiónskassan frá 01.05.60 - 31.10.94. Hann greiðir frá, at áðrenn 1972 var ikki loyvt at draga tey 15 % av inntøkuni, ið goldin vóru inn í pensiónskassan, frá á sjálvuppgávuni. Hann hevur tí longu goldið skatt av tí upphæddini, sum var inngoldin áðrenn 1972. Sambært uppgerð frá pensiónskassanum stavað 37 % av pensiónini frá inngjaldingum frá tíðarskeiðnum 01.05.60 - 31.12.71.

Hann kærir um, at hann enn einaferð skal gjalda avgjald av hesum 37 %.

Á fundi við Landsskattakærunevndina 26. juni 2000 upplýsti skattgjaldarin, at hann hevði broytt krav sítt samsvarandi teimum upplýsingum, sum hann hevði fingið í skrivi frá Sýrinum fyri Toll- og Skattstovu Føroya dagfest 7. apríl 2000, soleiðis at hann heldur, at avgjald ikki eigur at roknast av inngjaldingum í tíðarskeiðnum 1960-1967, og ikki sum ført fram í kæruskrivinum 1960-1971.

Toll- og Skattstovan ger galdandi:
Toll- og Skattstovan vísir á, at tað ikki er rætt, at tað áðrenn 1972 ikki var loyvt at draga frá inngjøld til eftirlønir. Upplýst verður, at í tíðarskeiðnum 1960 - 1967 var avmarkaður frádráttur fyri gjøld til eftirlønarskipanir við leypandi útgjaldi og aðrar tryggingar. Hetta var broytt í 1967 soleiðis, at fullur frádráttur var fyri gjøld til eftirlønarskipan við leypandi útgjaldi.

Skattur og avgjøld av eingangsupphæddum eru ikki viðgjørd í norðurlendsku dupultskattaavtaluni. Fyri at eftirlønareigarar ikki skulu gjalda avgjald bæði í Danmark og í Føroyum av donskum eftirlønarskipanum, sum vera útgoldnar sum ein upphædd, eru bæði tann danska pensionsbeskatningsloven § 40A og føroyska rentytryggingarlógin § 7A broyttar soleiðis, at avgjaldið sum tikið verður við útgjalding, skal býtast millum Danmark og Føroyar í mun til tað tíðarskeiðið, sum eftirlønareigarin hevur búð ávikavist í Danmark og í Føroyum.

Danski pensiónskassin hevur skyldu til eftir donsku lógini at afturhalda eitt avgjald, sum í hesum føri er 40% av útgoldnu upphæddini og gjalda hesa upphædd til danska skattavaldið. Kærarin hevur búð øll tey árini, sum goldið er inn á eftirlønarskipanina, í Føroyum, og tí verður avgjaldið flutt til tann føroyska landskassan.

Danmark hevur afturhildið eitt avgjald uppá 40 %, sum er flutt til Føroyar, og Føroyar hevur tikið 35 % av eingangsupphæddini. Munin 5% hevur kærarin fingið aftur. Uppgávan hjá føroyska skattavaldinum er bert at taka tey 35 %, sum rentutryggingarlógin ásetir.

Annars verður gjørt galdandi, at frádráttarrættur og skatting við útgjalding ikki hava nakað beinleiðis við hvørt annað at gera. Frádráttarrætturin er ásettur við lóg eins og skyldan at rinda skatt við útgjalding. Skattavaldið heldur ikki, at tað at ein persónur ikki hevur nýtt sín frádráttarrætt fyri inngjøld til eina eftirlønarskipan, førir við sær, at hann hevur krav uppá at fáa eftirlønina útgoldna skatta- ella avgjaldsfría.

Viðmerkingar frá Landsskattakærunevndini og avgerð:
Kærarin hevur inngoldið 15% av inntøkuni í tíðini 1960-1994. Arbeiðsgevarin rindaði 10 % og løntakarin 5 %.

Í tíðini 1960 - 1967 var einans avmarkaður frádráttur, men síðani 1967 hevur fullur frádráttur verið loyvdur. Hann hevur fingið og nýtt tann avmarkaða frádráttarmøguleikan uppá 400 og 600 kr. Skattgjaldarin hevur sostatt fingið tann frádrátt, sum hann sambært lógini hevði rætt til.

Landsskattakærunevndin avgjørdi at taka undir við sjónarmiðnum hjá Toll- og Skattstovu Føroya um onga broyting at gera við tí grundgeving, at kærarin hevur fingið tann frádrátt, sum hann eftir lógini hevði rætt til.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

